Breim Bygdeutviklingslag

v/Reiel Felde

6826 Byrkjelo                                                                                     Byrkjelo 1.11.2009
Fylkesmannen i Sogn og Fjordane

v/Geirmund Dvergsdal
Postboks 14

6801 Førde

Søknad om fylkespris til iderike bygder 2009 til Breim

Breim Bygdeutviklingslag vart skipa i 2004 som ei overbygning for det som før 1964 var Breim kommune  i sbd med søknad om deltaking i fylket sitt bygdeutviklingsprosjekt (2005-2008). 
Utviklingslaget er i denne samanheng søkar på vegne av bygda Breim. Når det gjeld utviklingslaget sin eigen aktivitet viser vi til innsende planar,  rapportar, kopi av uttaler og muntlege orienteringar i tida vi var med i bygdeutviklingsprosjektet (2005-2008). 

Breim v/bygdeutviklingslaget søkte på denne fylket for første gong i fjor. Vi la då ved eit omfattande materiale for å dokumentere iderikdom og tiltak fleire år attende i tid. 

Vi  viser generelt til dette og legg i denne søknaden hovudvekta på ajourføring av utviklinga i 2009 innan hovudområda, dokumentert med nokre vedlegg henta hovudsakleg frå nettutgåvene til lokalavisene Firda og Firda Tidend.

Vi syner og til Breim sin nye origo-sone som blir aktivt brukt både til informasjon og debatt

http://breim.origo.no/
Bygda i media 2009:
Nasjonalt er det vel diverre svineinfluensautbrotet under nordisk 4H-leir i sommar som er slått opp i riksmedial. Trøysta er i alle fall at bygda, arrangørane og kommunen fekk godt skussmål for måten utbrotet vart takla på. Og markerer bygda som arrangørbygd.

Debatten lokalt i bygda siste året er prega av Gloppen kommune sin dårlege økonomi som har ført til nedlegging av Reed skule. Byrkjelo skule omdøypt til Breim skule og frå i haust einaste skulen i byga. Dei to barnehagane i bygda er vedtekne flytta til Reed skule som skal ombyggast til dette føremålet.

For Bygdeutviklingslaget har det vore naturleg at andre fora og organisasjonar i bygda og kommunen har fronta desse interessene. Vi har  ikkje har lagt opp til større folkemøte (”Breimstormingar” o.l) og nye tema og tiltak før desse omstillingsprosessane er ferdige.
Historiske Reed som er ein ”avleggar” av bygdeutviklingslaget sitt arbeid har vidareutvikla seg i den retning vi nemnde i fjorårets søknad og også fått fylkesmidlar (vedlegg 1a). 

Bygdakontoret/turistinformasjonen på Byrkjelo som er ein annan ”avleggar”, har og hatt ein god sesong. Men enno er turiststraumen for liten til å rette opp dei økonomiske problema turistbåten på Breimsvatnet og Norsk Fjordhestgard har slite med.  Når det gjeld den siste har det og samanheng med generelt minkande bruk av og tal fjordhestar.
Bygdeutviklingslaget har konsentrert seg om å vidareføre samarbeid, som  bygd-skule (sjå avslutningsvis) og entrepenørskap. Her kan nemnast at elevbedrifta som Natur, kultur og media ved Gloppen ungdomsskule som bygdeutviklingslaget samarbeider med i vår vart invitert til å presentere seg på den store entrepenørskapsmessa til Inovus i Bodø, sjå 

http://www.inovus.no/wips/2014175612/
Elevbedrifta har også akkurat fått 35.000 kr frå Den naturlige skolesekken til vidareutvikling, jfr  http://www.natursekken.no/c1187999/nyhet/vis.html?tid=1272160
http://gloppen.ungdomsskule.no/?artID=770&navB=1
Elles gjeve uttaler i generelle saker, spesielt 
Kraftutbygging:
Legg som døme på dette ved våre uttale (utan vedlegg) i sbd med utbyggingsprosjekt i Sandalen der det er vanskelege prinsipielle avvegiingar. 
Når vi legg så mykje arbeid i høyringsuttaler om kraftutbygging er det ut frå at dette er ei avgjerande viktig kapitalkjelde for dei investeringane som må gjerast rundt på gardane dei næraste åra. Både for å oppfylle krava i nye lover og forskrifter, og ut frå alder på noverande bygingsmassse og reiskapar.

Vi har diverre inntrykk av at samanhengen mellom bruk og bevaring av kulturlandskapet i urovekkande grad er blitt ”usynleg” for mange grupper elles i samfunnet…..
Pr no er det i bygda opna småkraftanlegg tilsvarande om lag halvparten av Kjøsnesfjord-utbygginga. Medrekna dei som er under utbygging og planlegging vil ein kome på høgd med Kjøsnesfjorden. Men fordelt på 150-200 grunneigarar og ei avgjerande viktig kapitalkjelde for vidareutvikling av bruka og startkapital til satsing på andre næringar. Og sjølsagt og gjennom kommunale skatteinntekter grunnlag for fleire arbeidsplassar og betre tilbod til born og ungdom i skule- og helsevesen mm (sjå vedlegg 1b).
Arbeidsplassane
Største arbeidsplassen i Breim og største meierianlegget i landet er Tine sitt anlegg på Byrkjelo. Også i år er anlegget blitt utvida (vedlegg 1c)

Vi skriv i søknaden i fjor:

Kva bedrift i Breim er med 68 millionar einaste blant dei 100 med størst omsetning i Sogn og Fj i 2007 (meieriet formelt registrert utanom bygda) ? Eurofoto sjølsagt!?

Nei, bedrifta som suksessfylt har gjenbrukt tradisjonsrike Nedre Breim Meieri, kjent for sine runde geitostar, er Hetle Auto. Bedrifta 20 år gammal, ekspansjon på 2000-talet m.a. pga evna til å nytte internett og finne ein nisje som gjev suksess også i ein så sentralisert bransje som bilsal.

Gamlemeieriet på Byrkjelo er kjøpt opp av ei anna lokal bedrift, Nyland Maskin, som driv som maskinentrepenør i landbruket, bergingsbilar og transport – og også har utvikla ny verksemd; Flytande kunstgjødsel som alternativ til den tradisjonelle gjennom firmaet Flex.
Begge desse bedriftene har utvikla seg positivt siste året. Sistnemnde har investert i avansert utstyr for nedfelling i blautgjødsel som både betrar økonomi og miljø. Det same har eit par andre bondegrupperingar i bygda.
Eurofoto har i mange år vore ei nasjonal føregangsbedrift når det gjeld utvikling av fototenester via internett. Dei har no lansert nye produkt og henta heim produksjon (vedlegg 1c).
Også i Breim tel bønder på knappane når det gjeld framtidsinvesteringar, Men ein del satsar  både på bygging og fornying av buskap (vedlegg1c)..

Om dei mindre verksemdene i bygda skriv vi i søknaden vår i fjor m.a.:

Handels- og servicenæringane utviklar seg. Bakaren på Byrkjelo feira 25-års jubileum med millionoppussing og satsing på lærlingar og vart kåra til den beste likte Sparbutikken i landet.

Coopbutikkane både på Reed og Byrkjelo gjorde det godt i tilsvarande kåringar i sin kjede.

Campingplassane både på Byrkjelo og Reed utvidar, førstnemnde bygde nytt symjebasseng. I tilknytning til Reed camping er det i år bygd småbåthamn med plass til 40 båtar. Breimslia hyttefelt har siste åra fått fart på utbygginga, med store positive ringverknader ved bruk av lokale varer og arbeidsfolk. Både campingplassane og Breimslia tilbyr trådlaus internettilgang frå bygda sitt eige breibandselskap.

Breimsheller og skifertak var eit omgrep for nokre generasjonar sidan. No har Nordfjord Skifer aukande verksemd i helleberg-området, sjølv om ein her har vanskelege avvegingar mellom hyttefred og arbeidslydar.

Å selje gartnartenester i Breim kan verke som å selje sand i Sahara, men ei driftig bygdajente har vist at det går (http://www.hagebakkenhageservice.com/)
Jakt og fiske har også både trivsels- og næringselement. Nokre vektlegg generasjons-, gards og nabofellesskap og eiga jakt, andre leiger vekk t.d. til Knut Førde, som bygger opp ei av landet sine mest profesjonelle jaktbedrifter (www.hjortejakt.com ). Breim vilt- og fiskelag er i år komne med som ein av pilotane i det nasjonale innlandsfiskeprosjektet, og driv planmessig fornying av fiskehyttene i fjellet.

Andre bygger om tidlegare husdyrlokale på gardane til anna næring; Kvia i Bø til Grøn omsorg/Inn på tunet, Byrkjelo Gardsmat til produksjonslokale, Vesla Thoresen i Kandal omdannar eit geitafjøs til kunstgalleri og overnattingsverksemd.

Også andre i Kandalen utviklar verksemdene. Kandal bygg med nye byggemetodar. Kandal Kjøtt med auka produksjon etter positivt oppslag i VG og samarbeid med Gloppen hotell. Kandal utviklingslag har fullført fleire trivselsprosjekt ved vatnet, og dreg ungdommar med.

Her er det i 2009 anten stabilitet eller positiv utviking: Knut Førde med si hjortjaktbedrift hadde m.a. 11 sider i Dagens Næringsliv for ein god månad sidan der DN hadde vore med eit jaktlag med kvinner til Breim. 
Nye gardar er komne med i Inn på tunet. Gloppen hotell har vidareutvikla konseptet med lokalmat og inngått leveringsavtaler med fleire lokal produsentar. Breimsskifteren er blitt eit omgrep. Den nye småbåthavna mellom kyrkja og campingplassen på Reed fekk kommunen sin byggeskikkpris tidlegare i år. Finanskrisa har ikkje stogga utbygginga hyttebygginga på Utvikfjellet, og skitrekket er i  gang med nytt barnetrekk. Byrkjelo camping har opprusta sanitæranlegget kraftig.

· At det er blitt ein kafe mindre både på Reed og Byrkjelo må ein kanskje rekne med så lenge det er att til saman 3.
Oppsummerande kan vel seiast at breimningane kanskje ikkje er så ”trendy” med stadig nye ”motebedrifter”. Men at ein som i sbd med kraftutbygging ser mulegheiter og har samarbeidsvilje og evne til å realisere prosjekta raskt nok – før t.d.  straumkablane er for fulle til å kunne ta mot nye prosjekt.

Og at ein har vore raske til å ta i bruk høvelege organisasjonsformer, som t.d. samdrift.

Kulturlivet
Vi la i søknaden vår i fjor stor vekt på kulturlivet i bygda som samanbindande faktor. Og nemnde då spesielt idretts- og musikklivet. 
Breimsbygda idrettslag fekk tidlegare i år  tildelt hovud-NM i friidrett 2011. Og Norsk Countrytreff sette også i år ny publikumsrekord med godt økonomisk resultat trass i minimalt offentleg tilskott. Eit stabilt særsyn i ein etter kvart overfylt marknad av musikkfestivalar.

Breimskoret sin revy gjekk ”som vanleg” for fulle hus. Nytt barneskitrekk er under bygging på Utvikfjellet. Idettslaget er i sluttfasen med ny anleggsplan som også inkluderer friluftsliv.
Spenn frå 50-åringen som framleis er aktiv på fotballbana, fair-play-pris, eliteresultat av unge utøvarar som Trude Råd og Leiv Reed i kvar sine dispiplinar (vedlegg 1d).

 Oppsummering
Vi har meir i stikkordsform ovanfor og i vedlegga og tidlegare rapportar i sbd med bygdeutviklingsporsjeket prøvd  å vise breidda i aktivitetane i Breim; At dei har historiske røter der ein har bygd steg for steg. At  ein viktig grunn til framgang er aukande grad av samarbeid og nettverksbygging, både i bygda og til utanverda. Og at opplevingar og samver i kultur- og trivselssamanheng skaper ein kultur som gjev grunnlag både for trivsels- og næringsutvikling og bu- og kome-attende-lyst.

Det ferskaste dømet på freistnad på verkeleggjering er eit par dagar gammalt, fredag 30.oktober då desse bileta vart tekne;  Inn på tunet-prosjektet med samarbeid landbruk-skule. Vertskapet Sabine Exner og Kjell Reed hadde i samarbeid med vilt-og fiskelaget og Innlandsfiskeprosjektet invitert til Reedfjøra der elevane fekk kunnskap om fisk, drog garn med totalt 50-60 fine fiskar, den største 2,7 kg. Var med å lage til fisken på ulike måtar og ete den saman med grønnsaker og eplesaft dei tidlegare hadde vore med på å lage. Ein kombinasjon av oppleving og næringskunnskap som var svært vellukka. Dei langsiktige resultata veit vi ikkje, men vi vonar med dette å vise at Breim i alle fall er ei bygd som prøver og arbeider systematisk og langsiktig på ulike måtar.

Om de ynskjer nærare utdjuping eller dokumentasjon på noko av det som er kort nemnt her, ber vi om å bli kontakta.

Med helsing

Breimsbygda Bygdeutviklingslag

v/Reiel Felde

(leiar)

VEDLEGG 1A – SOGELAGET HISTORISKE REED KOMNE I ARBEID

 Løyver 50.000 til historielag

Av Inger H. Aske Lothe,  06.07.09 

Fylkesmannen i Sogn og Fjordane løyver 50.000 kroner i tilskot frå BU-midlane til prosjektleiing og koordinering av arbeidet til Historiske Reed. 

	Føremålet til Historiske Reed er å setje i stand og spreie kunnskap om gode og interessante natur- og kulturhistoriske minnesmerke. 


Fylkesmannen ser det som viktig at tiltaka som vert gjennomført er tilgjengelege for ålmenta og at arbeidet skjer i samarbeid med kommunen og grunneigarane.
– Stor interesse
Historiske Reed arbeider med å ta vare på dei historiske verdiane på Reed og gjere dei tilgjengelege for ålmenta. 
– Søknaden gjeld leiing og koordinering av arbeidet med desse historiske verdiane. Reed er eit gamalt knutepunkt for busetnad og samferdsle som har sett mange synlege spor i landskapet. Konkret vert det no arbeidd med vedlikehald av Breim heradshus, postvegen og mellomalderkyrkjegarden. Tiltaka vert gjennomført med dugnad og lokale midlar, skriv landbruksdirektør Christian Rekkedal.
Han ser det som viktig at det er personar i nærmiljøet som no har teke initiativ til å setje i stand mange av dei historiske verdiane på Reed. 
– Laget har store planar, men må ta eitt steg om gongen for å kunne ferdigstille dei tiltaka dei set i gang. Det er stor interesse kring dette, og fleire har sagt seg interesserte i å vere med på dugnad, peikar han på.
	
	· 

Foto Svein Heggheim Det gamle Heradshuset i Breim skjuler mange skattar Kari Gåsemyr (t.v.), Nils Jordanger og Kirsten Kleppe Lyslo vil sikre for framtida. Første steg er måling og restaurering av bygget som vart reist i 1886, og er bygd av materialar frå gamlekyrkja i Breim.  

Restaurerer historisk smykke 

	Firda; Svein Heggheim 

	Publisert 25.08.2009 kl 14:05 Oppdatert 25.08.2009 kl 14:05 


– Dette er eit smykke som fortel om historia vår, ivrar Kari Gåsemyr. Kvinna som frontar arbeidet med å restaurere det gamle heradshuset på Reed, og å blåse nytt liv i gamle Reed sentrum. 

Øverst i skjemaet

Smykket Gåsemyr snakkar om skjuler mange gamle skattar ho meiner må takast vare på: Det er bygd av materialar frå gamlekyrkja i Breim. Materialane er fleire hundre år gamle, og bygget husa kommuneadministrasjonen i Breim frå 1887 til breimningane vart ein del av Gloppen kommune 77 år seinare. 

– Ingen brydde seg
– Ingen har brydd seg om korkje dette huset eller det som er gamle Reed. Slik er det også i dag, og det er nok mange som kunne tenkje seg å setje bulldosaren på bygget og jamne det med jorda, seier Gåsemyr. 

– Kvifor skal ikkje det skje?
– Det har med vår historie å gjere. I dette bygget er det materialar frå den gamle kyrkja på Reed. Det er materialar som vart sett opp kanskje heilt tilbake til 1200 eller 1300 talet. Forfedrane gjekk til kyrkja i dette tømmeret, og vi er ikkje villig til å rasere dette smykket. Det er ein kulturarv vi må ta vare på, seier Gåsemyr. 

Saman med Kirsten Kleppe Lyslo frontar ho arbeidet med å restaurere kommunehuset, men begge er overtydd om at dette berre er starten på ei opprusting av gamle Reed, frå Heradshuset til området forbi den gamle kyrkjegarden på motsett side av Refjæra. 

Rundt 20 personar utgjer dugnadsgjengen som arbeider med å restaurere Heradshuset. 

Dei har mange tankar om kva huset kan brukast til når det står ferdig restaurert. 

- Personleg ønskjer eg dette skal bli ei kyrkjestove. Kanskje kan det også brukast til konfirmantundervisning no når trusopplæringa skal ut av skulen, seier Gåsemyr

VEDLEGG 1B – KRAFTUTBYGGING:
- Viktig for bruka si framtid
Av Bjørn Grov,  22.09.08 

Gloppen. – På sikt vil dette kraftverket bety mykje for at vi kan bu og leve på bruka våre, seier styreleiar Lars Gåsemyr i Hjelle kraftverk. Laurdag ettermiddag kunne ni grunneigarar og dei som har hjelpt dei med utbygginga feire den offisielle opninga av kraftverket på Byrkjelo. 

	SFE-direktør Ole Schanke Eikum måtte ta skikkeleg utstyr i bruk for å klyppe snora til Hjelle kraftverk. 


Det var stor stas då adm. dir. Ole Schanke Eikum i Sogn og Fjordane Energi (SFE) kunne klyppe snora og offisielt opne det nye kraftverket under Gåsemyrfossen i nedre del av Våtedalen. Produksjonen vart starta opp 15. mai. 
– Vi har sjølvsagt hatt ein del stopp under innkøyringa, men elles har alt fungert godt i sommar og haust, og produksjonen har stort sett gått for fullt, seier dagleg leiar Bjarte Heggheim. Sidan mykje av vatnet i elva er brevatn, har ikkje mykje varmt og tørt ver ført til reduksjon i produksjonen som i mange andre kraftverk denne praktfulle sommaren.
Det er seks grunneigarar på Hjelle og tre på Gåsemyr som eig det nye kraftverket, som har kosta kring 26,5 millionar kroner og vil få ein årleg produksjon på nær 12 GWh eller nok til å forsyne 600 husstandar. Styreleiar Lars Gåsemyr, som sjølv er bonde og som for ikkje lenge sidan tok i bruk ny fjøs til 5,5 mill. kroner, er ikkje i tvil om at kraftverket vert viktig for framtida på desse bruka.
– Sjølv om vi ventar å få overskot frå start av, vil det ikkje bli så mykje dei første åra. Men på sikt vil det kome til å bety ein god del for bruka våre, det både håpar og trur vi. Eg trur at det betyr ei framtid på gardane, og at det blir meir attraktivt for neste generasjon å busetje seg her. Dette handlar om å utnytte dei ressursane vi har, seier Gåsemyr. Han ser også potensiale i andre energiformer på gardane. – All møka som vert produsert i fjøsa må kunne brukast til biogass ein gong i framtida, det vil det vere mange fordelar med og eg er sikker på at det kjem.
Sjøkabelen er på plass i Breimsvatnet
Av Heidi Ravnestad,  13.03.09 

Kandalen: Bygdene ved Breimsvatnet er i ferd med å bli store på småkraft. Sjøkabelen som skal frakte krafta ut til forbrukarane ligg no klar på 280 meter djup, og eit nytt linjenett reiser seg. 

	Over ei strekning på fem kilometer har elektromontørar dei siste vekene rive gamle master og erstatta dei med nye som vil tole eit linjenett av betydeleg større dimensjon. 


Bakgrunnen for nettutbygginga ved Breimsvatnet er behovet for betre linjekapasitet til å frakte ut straum når kraftverka som er under bygging står ferdige. 
Det gamle linjenettet til Kandal og Årdal vart bygd tidleg på femtitalet. Det skulle forsyne grendene der med straum, og var dimensjonert ut i frå behovet på den tida. I dag er situasjonen ein heilt annan. Linjenettet i Kandal skal ikkje lenger berre forsyne, men også transportere kraft ut, fortel Torgrim Øvrebø, seniorrådgjevar i SFE Nett.
– Om alle kraftverka som er planlagde, vert bygde ut, vil produksjonen vere 50-60 gongar straumforbruket då linja vart oppført. Skal samfunnet få nytte av krafta som blir produsert, var det heilt nødvendig med eit nytt straumnett, seier Øvrebø.
I inste Kandal er det eitt kraftverk som snart står ferdig, medan det på andre sida av vatnet, i Årdal, er to småkraftverk under bygging. Straumen frå desse skal fraktast over vatnet til Kandal gjennom det gamle fjordspennet, og deretter vidare på det nye linjenettet. Fristen for ferdigstilling av det nye linjenettet er sett til 1.mai, for då skal etter planen det første av kraftverka stå klart.
Endrar utbyggingsplanane for Sandalsfossen og Timbra
Av Jan Nik. Hansen,  15.04.09 

Kraftutbygging: På bakgrunn av innkomne merknader har utbyggjarane valt å gjere betydelege endringar i dei to kraftprosjekta. Endringane medfører vesentlege inntektstap, men vil dempe konfliktnivået, meiner dei. 

	Utbyggjarane justerer planane for Sandalsfossen og tek i bruk ny teknologi for å sikre ei skånsam utbygging. No vert saka sendt ut på ei ny og forenkla høyringsrunde. 


Alle høyringsuttalene var negative til dei to prosjekta, og i særleg grad til utbygginga av Sandalsfossen, med to unntak; Gloppen kommune og fylkeskommunen. Saka vart oversend til NVE i juni i fjor. Etter dei innkome høyringsfråsegnene har utbyggjarane gjort endringar i forhold til dei opphavlege planane.
   NVE karakteriserer endringane som til dels svært omfattande for begge to og har sendt søknaden for prosjekta ut på ei forenkla høyring til alle berørte partar. NVE ber om at dei to kraftverksprosjekta vert vurderte i samanheng. Prosjekta er ulike, både med tanke på naturinngrep og ikkje minst storleik. Det er også ulike grunneigarar inne i biletet.
SFE er inne som konsulent i prosjekta. For Sandalsfossen kraftverk er det gjort tre vesentlege justeringar. Det er for det første valt ein ny metode for boring av vassveg som er både meir kostnadseffektiv og ikkje minst meir miljøvennleg. Eit norsk selskap har utvikla ein metode for boring av tunnel med diameter på 1,3 meter og lengder på opp til 1500 meter. Metoden har fleire fordelar. 

Les meir i onsdagsavisa. 
Utbygging av Storelva kan gje 87,6 GWh i året
Av Jan Nik. Hansen,  11.05.09 

>Gloppen: Breim Kraft AS vil søkje konsesjon for kraftutbygging i Storelva. Det er planlagt inntak enten på Høylo eller Lunde og ein om lag 4 km lang tunnel til stasjonen sør for Seime. 

	Breim Kraft AS vil utnytte fallet i Storelva frå Høylo til Breimvatnet. Prosjektet er kostnadsrekna til 260 mill. kroner. Vatnet vert ført i ein 4,1 km lang tunnel til kraftstasjonen 1,3 km sør for utløpet av elva. 


Bak Breim kraft AS, som er under skiping, står grunneigarane med fallrettar på den aktuelle strekninga. Dei har fått utarbeidd ei førehandsmelding som er sendt til NVE og som er lagt ut på høyring i kommunen.
Kostnads- og produksjonsoverslaget viser at ei utbygging vil bli lønsam. Årleg middelproduksjon er stipulert til 87,6 GWh. Det er med andre ord tale om eit stort prosjekt.
Om lag 30 prosent av den årlege produksjonen er vinterkraft. Utbygginga er kostnadsrekna til litt under 260 mill. kroner. Det gjev ein utbyggingspris på 2,94 kr/KWt.
I følgje Norsk Kraft AS som er overordna rådgjevar for prosjektet, kan utbygginga gjennomførast utan vesentleg negative konsekvensar for miljø, naturressursar og samfunn. Utbyggjar meiner at dei negative konsekvensane for m.a. landskap, fiske og biologiske tilhøve i stor grad kan avbøtast gjennom minstevassføring og bygging av tersklar.
På den positive sida vert det peika på inntekter til grunneigarar og kommune, og på produksjon av straum det er behov for.
LEIAR I FIRDA TIDEND 03.06.09

Store planar i Storelva


Leiar: Vi må innrømme at vi vart overraska då vi første gongen høyrde om planane for kraftutbygging i Storelva i Breim. Planar som omfattar eit fall frå Høylo til Breimsvatnet på 63 meter gjennom ein vel fire kilometer lang tunnel. Vi hadde ikkje tenkt på at det var mogeleg å få til ei så stor utbygging her. 

Men vi har ikkje for mange som tenkjer store og kreative tankar, og no er det verkeleg spennande å sjå dette interessante prosjektet materialisere seg til ei utbygging på knappe 88 GWh og ein kostnad på 280 mill. kroner. 35 gardsbruk langs elva står bak Breim Kraft AS, dei kan få gode inntekter av utbygginga. Det same gjeld Gloppen kommune, som kan få eit par millionar og vel så det årleg. 

Vedlegg 1c : Bedriftene
Eit flaggskip
 05.10.09 

Leiar: Det blir ofte omtala som eit flaggskip i selskapet, og når ein veit kor gigantisk Tine-konsernet er, så er det store ord. Det er ingen tvil om at det gjennom åra har vorte gjort ein kjempejobb lokalt i å bygge opp anlegget i ein bransje som framfor mange andre er avhengige av gode produkt og tillit. Etter ein turbulent periode for nokre år sidan, er Tine no heilt tilbake i toppen når det gjeld merkevarer med det beste omdømet mellom folk. Det er ei svært stor tillitserklæring. 

Her har sjølvsagt Tine-anlegget på Byrkjelo stått sentralt, rett og slett gjennom den kvalitetsproduksjonen dei står for, basert på landets beste råvarer. For nok ein gong er det prova at mjølkebønder på våre kantar leverer den kvalitetsmessig beste mjølka. Og her er det om lag som å legge vin, kvaliteten på råvara er avgjerande for det endelege produktet. 

Les heile leiaren i papitutgåva måndag
Feira ny utviding av Tine-anlegget på Byrkjelo
Av Jan Nik. Hansen,  02.10.09 

Andre nyhende: Meierianlegget til Tine på Byrkjelo blir karakterisert som eit industrieventyr. Anlegget har vore under kontinuerleg utviding. Tidlegare i denne veka vart ein ny milepæl markert. 

	Adm.dir i Tine Meieriet Vest, Leif Arne Berge og meieristyrar Thorkild Heieren, opna det nye porsjonspakkeriet for kvitost på Byrkjelo. 


Adm.dir. i Tine Meieriet Vest Leif Arne Berge er svært tilfreds med utviklinga på Byrkjelo. Meierianlegget er blitt eit flaggskip i selskapet.
– Lokaliseringa er sentral og veldig god. Dette er eit anlegg med mange år framfor seg, seier Berge. Anlegget har på det næraste vore under kontinuerleg utbygging sidan det vart opna. Den største skjedde då det vart vedteke å samle produksjonen av kvitost på Byrkjelo. Mjølkemengda som passerte gjennom anlegget vart mangedobla frå rundt 10-12 mill. liter til rundt 110 mill. liter i dag.
– Det vanlege var at osten vart produsert på eit anna anlegg enn der pakkeriet var, men i 1982/-83 vart osten som vart produsert på Nordfjordeid pakka direkte. Det synte seg å vere veldig bra. Då kvitostproduksjonen vart flytta hit, vidareførte vi det her, seier Berge. 
På Nordfjordeid var det ei pakkelinje, på Byrkjelo vart det satsa på to, men det vart behov for meir plass. 

Les heile saka i papirutgåva fredag. 
Inviterer til ope fjøs på Stokke
Av Aadne Gloppestad,  17.04.09 

Breim: Sist sommar var det nye fellesfjøset på Stokke klar til bruk. I dag inviterer eigarane bygdefolk og andre til å kome og sjå korleis eit moderne fjøs fungerer. 

	I dag inviterer Inge Bergheim (t.v.) og Per Stokke til open fjøs i det nye fellesfjøset deira på Stokke. – Slike fjøs er heilt sikkert framtida for produksjon av mjølk. I Breim er det mange produsentar som driv i små fjøsar og som kjem til å leggje ned drifta i løpet av få år. Då er det ekstra viktig at nokon torer å satse, slik at mjølkeproduksjonen vert oppretthalden. Det er ikkje minst viktig f 


Det vert færre og færre mjølkeprodusentar som driv for seg sjølve i sine eigne fjøs. Skal det vere økonomi i mjølkeproduksjonen, må ein gå inn i samdrifter. Nye, moderne fjøs sikrar bøndene betre vilkår og meir fritid. Mellom dei som har valt å satse på fellesfjøs framfor å leggje ned gardsbruka er Per Stokke (53) og Inge Bergheim (60) på Byrkjelo. I dag opnar dei dørene til fellesfjøset på Stokke for bygdefolket.
– Vi vil gjerne at folk som ikkje er bønder skal kome og sjå korleis fjøset er vorte. Sjølv om vi bur i ei jordbruksbygd, er det mange som ikkje har vore i eit slikt fjøs før eller veit korleis det fungerer. Det bør vere interessant for folk som bur i bygda å sjå korleis jordbruket har utvikla seg og korleis vi driv i dag, seier Per Stokke og Inge Bergheim.
Dei to bøndene legg ikkje skjul på at også leverandørane av fjøset gjerne ser at det vert arrangert ein open dag. I tillegg vil Tine, Felleskjøpet og Nortura stille opp med mat og drikke til dei som tek turen i løpet av dagen. 
– Vi tek i mot folk frå middag og framover ettermiddagen og kvelden, seier dei.
Det er tre år sidan dei to bestemte seg for å satse på nytt fjøs i lag. Alternativet hadde vore å drive nokre år til i dei fjøsane dei har hatt fram til no, og så avvikle gardsdrifta.
Strukturendringar bergar mjølkeproduksjonen
Jan Nik. Hansen,  12.11.08 

Jordbruk: Leiar i storfeprosjektet i Tine, Jo Helge Sunde, trur mjølkeproduksjonen i Sogn og Fjordane vil vere stor nok til å sikre framtida til meierianlegget på Byrkjelo. 

Meierianlegget på Byrkjelo tek årleg i mot 100 mil. liter mjølk. Det tilsvarar om lag den årlege produksjonen i Sogn og Fjordane. Styreleiar i Tine Meieriet Vest, Jan Ove Tryggestad, karakteriserer utviklinga av meieriet som eit industrieventyr og ser anlegget som eit av flaggskipa i Tine-konsernet. Tine Byrkjelo står trygt, meiner han, men føresetnaden er at mjølkeproduksjonen i Sogn og Fjordane blir oppretthalden.
Revolusjon
Jo Helge Sunde peikar på ei enorm utvikling i mjølkeproduksjonen dei siste åra. 
– Det har vore ein periode med store strukturendringar. No ser vi resultata av det vi har snakka om. Frå 2007 til 2008 vart det 100 færre bruk i Sogn og Fjordane. I Gloppen har vi gått frå at mjølkerobot var utenkjeleg for få år sidan til 8-9 i løpet av dei to siste åra med ein kapasitet på ein halv million kvar, seier Sunde. Den gjennomsnittleg mjølkevota som har vore rundt 80.000 liter, kjem til å endre seg mykje framover, varslar han og ser utviklinga som ein liten revolusjon.
– Årsaka er at styresmaktene har brukt økonomiske virkemiddel for å auke effektiviteten i landbruket. Dei siste jordbruksoppgjera har gått i retning av at dei relativt store bruka kjem best ut. 

Det har skapt ekstra utfordringar i eit fylke som vårt med dei minste mjølkebruka i landet. 
– Vi har hevda oss ved etablering av samdrifter. På den måten er produksjonen oppretthalden, seier Sunde. Ved den siste omsetningsrunda av mjølkekvotar var det redusert interesse i vårt fylke og eit kraftig fall i prisen. I Rogaland var literprisen 8 kroner, medan han var under halvparten i vårt fylke.
Sunde har også tru på ein renessanse for enkeltbruka, no når kvotane ikkje lenger er noko hinder.

Geitestammen i Kandal skal slaktast
Av Jan Nik. Hansen,  08.06.09 

Gloppen: Geitehaldarane i Kandal står framfor ein arbeidskrevjande og utfordrande periode. Heile geitestammen skal utskiftast for å bli kvitt sjukdomane CAE, byllesjuke og paratuberkulose. 

	Geitehaldarane i Kandal skal sanere geitestammen. Ein utfordrande periode ventar Paul Nygård i styringsgruppa for saneringa og leiar i Breim sau og geit, Lars Olav Vanberg. Begge skal satse vidare. 


CAE er ein ledd- og muskelsjukdom, byllesjuke er ein sjukdom der geita får både synlege og usynlege byllar på kroppen, medan paratuberkulose er ein tarmsjukdom som fører til avmagring og langsam død. 
– Paratuberkulose har vi ikkje hatt fordi vi vaksinerer geitene, men gjennom saneringa skal vi bli kvitt sjukdomen og kunne slutte å vaksinere, seier Paul Nygård som er med i styringsgruppa for saneringa i Kandal og leiar i Breim sau og geit, Lars Olav Vanberg.
Usynleg
Det er ikkje slik at geitene i Kandal går rundt og er synlege sjuke. Tvert i mot.
– Men geitene har eit dårlegare immunforsvar og kan lettare bli råka av dei omtala sjukdomane, seier dei. Derfor har geitehaldarane i Kandal vedteke at dei skal delta i det landsomfattande prosjektet ”Friskare geit”. Det medfører at geitestammen skal sanerast. Etter saneringa vert det veldig fokus på riktig og nok fôring.
– Utfordringane er mange. Saneringa av dei ulike buskapane må skje samtidig. Det er kostnadskrevjande, arbeids- og tidkrevjande, slår Vanberg og Nygård fast.
Inviterer til skytekonkurranse før jakta
Av Aadne Gloppestad,  28.08.08 

Gloppen: Gloppen Jeger- og Fiskarlag inviterer i lag med Indre Breim skyttarlag til skytekonkurranse mellom hjortevalda på skytebana i Ura på Byrkjelo til helga. 

	Helge Løtuft og Rune Vereide inviterer til skytekonkurranse mellom hjortevalda til helga. 


Dette er andre gongen arrangørane inviterer til uformell skytekonkurranse mellom jegerane kring Gloppefjorden og i Breim. Første gongen var i fjor. Då var fem hjortevald med i konkurransen. I år vonar arrangørane at fleire tek sjansen og testar skyteforma mindre enn to veker før hjortejakta tek til.
– Vi arrangerer dette først og fremst for å ha det litt moro på skytebana. Dessutan skal det vere ein inspirasjon for jegerane til å trene meir, seier Rune Vereide i jaktutvalet i Gloppen Jeger- og Fiskarlag og Helge Løtuft frå Indre Breim Skyttarlag.
Dei to jaktinteresserte karane meiner det er viktig at storviltjegerar skyt mest mogleg før jakta startar. Dei obligatoriske 30 skota alle må avfyre før ein kan ta skyteprøva, er i minste laget, meiner dei. 
– Det syner seg at til meir ein skyt, til betre blir ein til å skyte. Ein blir tryggare i handteringa av geværet, og skota treff oftare der dei skal, seier Rune Vereide.
Eurofoto har flytta fotobok- produksjonen til Reed Senter
Av Inger Haldis Aske Lothe,  03.06.09 

Gloppen: Eurofoto har investert i underkant av 2,0 millionar kroner i ei digital trykkemaskin for fotobøker, og har flytta all produksjon til Breim. – Vi har tidlegare produsert desse bøkene eksternt, seier dagleg leiar Rolf Kjetil Egge. 

	– Fotobøker er framtida, seier produksjonssjef Sigbjørn Heggdal og dagleg leiar Rolf Kjetil Egge i Eurofoto. Verksemda på Reed har no investert i eige utstyr for å produsere slike bøker. 


Den nye maskina var på plass i starten av april.
– Fotobøker er eitt av dei produkta det er knytt størst forventning til i fotobransjen og der ein har størst vekst. Fordelane våre er at vi får meir fleksibilitet ved å ta hand om produksjonen sjølv i Reed Senter. Utfordringa vår er å utnytte ressursane vi har på huset i lågsesongen, det vil seie frå februar til august. Og så lenge vi kan vere konkurransedyktige, er det viktig å satse på eigen produksjon, fortel Rolf Kjetil Egge.
Produksjonssjef ved Eurofoto, Sigbjørn Heggdal, fortel at det finst kring 70 maskiner i landet som kan lage fotobøker.
– Dette er ei av dei største. Ho er bygd opp av ulike modular, og vi lanserte fotobok for publikum 1. april. Etter det har vi hatt stor pågang. Fotobøker er framtida, og fleire og fleire oppdagar produktet, seier Heggdal.
Vedlegg 1d: Kulturlivet

Byrkjelo får NM i friidrett
Inger H. Aske Lothe,  20.02.09 

Gloppen: Landsstyret i Norges Friidrettsforbund tildelte på sitt møte i Bergen laurdag NM 2011 til Byrkjelo. 

Det var tre søkjarar til meisterskapen: Florø, Stjørdal og Byrkjelo. 

Dette blir dermed ei flott markering av Breimsbygda IL sitt 100-årsjubileum same år. 

- Dette er svært gledeleg, og ei fjør i hatten til dei som har jobba for dette. Samtidig viser dette at Breimsbygda og Gloppen har eit godt namn i friidrettsverda, seier ordførar Anders Ryssdal, som saman med Kristin Sandal og Gunnar Hole var til stades i Bergen laurdag for å tale Byrkjelo si sak. 

Klart for nytt NM
 25.02.09 

Leiar: Det er utruleg moro at Breimsbygda IL i 2011 kan markere 100 års jubileet sitt med å arrangere eit nytt senior-NM i friidrett. Sist helg vart det klart at Breimsbygda, i selskap med to sterke konkurrentar, Florø og Stjørdal, trekte det lengste strået i landsstyret til Noregs Friidrettsforbund. Vedtaket vart gjort med klar margin. 

Det er berre å gratulere dei som lenge har stått på og jobba fram denne søknaden, og som til slutt sende den rett i mål under møtet i Bergen. Det blir tredje gongen dei beste friidrettsutøvarane i landet møtest til dyst på Byrkjelo. Som ein vil hugse vart arrangementet gjennomført på strålande vis både i 1988 og 1999. Det at, i denne samanhengen, vesle Byrkjelo, får arrangere ei slikt meisterskap for tredje gong, fortel noko om at her er det gjort god jobb før og kor sterkt friidretten med sine drivande eldsjeler står i distriktet her. Det er jo heller ikkje lange vegen til Florø, som også har hatt sitt NM.

– Hjarteleg takk for innsatsen
Av Aadne Gloppestad,  20.02.09 

Fotball: – Saman med krinsen og forbundet er eg full av beundring for det de driv med, sa tidlegare fotballpresident Per Ravn Omdal då han delte ut Fair play-prisen til fotballgruppa i Breimsbygda onsdag ettermiddag. 

	– Eg er full av beundring for det de driv med, sa tidlegare fotballpresident Per Ravn Omdal til ei talrik og lydhøyr forsamling breimningar då han delte ut Fair play-prisen til fotballgruppa i Breimsbygda IL onsdag ettermiddag. 


Fair play-prisen vert kvart år delt ut til klubbar som har arbeidd godt med haldningsskapande arbeid mellom medlemene sine og fremja Fair play, som er eit av satsingsområda til Noregs Fotballforbund (NFF). Fair play-prisen for Sogn og Fjordane for 2008 vart delt ut i gymsalen på Byrkjelo skule onsdag, og Per Ravn Omdal var full av lovord om arbeidet fotballgruppa i Breimsbygda har gjort for å fremje Fair play.
– Eg er her i eit veldig triveleg ærend, og eg vil rose dykk for godt arbeid med Fair play. Det er veldig bra at Breimsbygda idrettslag og andre klubbar arbeider med dette. Det er snakk om korleis vi skal ha det rundt oss og korleis vi skal vere med kvarandre. Idretten har, saman med heim og skule, ein oppdragande misjon Det er viktig at ein tek med positive verdiar frå fotballbana inn i heimane og på skulen og omvendt. Det klarer ein viss ein legg vekt på det positive, sa Ravn Omdal då han delte ut Fair play-prisen til leiar i fotballgruppa i Breimsbygda IL, Bjarte Gangeskar.
Fotballen gjer meg 20 år yngre
Av Jan Nik. Hansen,  13.05.09 

Sport: – Eg tykkjer det er fantastisk moro. Fotballen held meg i form og gjer meg 20 år yngre, seier høgre-backen på 5. div.-laget til Breimsbygda, Geir Vie. Han har ingen planar om å trappe ned. 

	Etter kampen mot Loen førre helg fekk Geir Vie overlevert drakt med nummer 50 på ryggen (Foto: Bjarte Gangeskar). 


Geir Vie har runda 50, men kjenner seg som ein mann i sin beste alder. Nøkkelen er fotballmiljøet i Breimsbygda. Så lenge han tykkjer det er moro, og han held seg frisk, vil han halde fram.
– Eg har mykje igjen for å halde på med fotball. Det held meg sunn og sprek. Eg er i kjempeform, og det er eg oppteken av. Ikkje minst er det veldig moro, seier Geir Vie. Han set stor pris på at han får vere ein del av eit elles ungdommeleg miljø. 
– Det gjer meg 20 år yngre berre det, smiler han. Ein av lagkameratane er sonen Kjetil som studerer i Bergen. Før kvar kamp kjem han som regel i bil frå By`n saman Ingar Sårheim og Bjørnar Sandal. Geir Vie tykkjer det er svært bra at Breimsbygda har greidd å byggje opp att fotballmiljøet. Det har han medvirka til sjølv. Det var eigentleg slik han kom tilbake til fotballen.
– Eg slutta då eg starta på utdanninga, men tok til igjen som trenar for smårollingane her i Breim. Sidan har eg halde på, seier han. Etter heimekampen mot Loen sist søndag, fekk han overraskande overlevert drakt nummer 50.
Nytt OL-gull til Trude
 11.09.09 

Friidrett: Trude Raad sikra seg i dag sitt andre gull i olympiske leikar for høyrslehemma på Taiwan. Ho sette ny meisterskapsrekord med slegga. 

	Trude Raad kunne i dag juble for sitt andre gull under OL for høyrslehemma. Foto: Jørund Årdal 


Trude Raad, Gloppen FIL sikra eit nytt gull i favorittøvinga slegge fredag føremiddag.Hennar lengste kast målte 60,27 og er ny meisterskapsrekord. Sølvet gjekk til Ukraina med 55,14 og bronse til Storbritania. Blant publikum på tribuna sat mellom anna idrettspresident Tove Paule, som hadde mange lovord å seie om Trude sine sterke prestasjonar i meisterskapen. Raad har dermed sikra to gullmedaljer til Norge, dei einaste medaljene så langt i meisterskapet. 



Nederst i skjemaet

Leiv Reed med i kampen om Lutt-prisen
Bjørn Grov,  09.12.08 

Musikk: Glopparen Leiv Reed, som har spelt på Bylarm, og som underheldt på årets Sandane-dagar er ein av fem finalistar i kampen om NRK Sogn og Fjordane sin høgthengande Lutt-pris 

I fjor var det Sigrid Moldestad som vann, og no kan prisen gå til Breim igjen.
Det var i alt 25 nominerte, av dei har fem vorte røysta til finalen, der i alt 7700 røyster vart gjevne. Dei andre i finalefeltet er: The Good Time Charlie, The Generous Days, Britt Pernille Frøholm og Bremanger Musikklag. Du kan røyste på NRK Sogn og Fjordane sine heimesider fram til 18. desember. Dagen etter vert prisen utdelt under Lutt-sending frå Førde.

